Unión del Pueblo Navarro (UPN) talde parlamentarioari atxikitako foru parlamentari Juan Luis Sánchez de Muniáin Lacasia jaunak idatziz erantzuteko galdera egin du (11--24/PES-00096). Hona hemen galdera horrek dioena: 
· Zein da konponbidea eta zer prozedura baliatu behar da Maristen orubean babes ofizialeko 32 etxebizitzaren esleipena baliogabetu ondoren? 
· Horrek atzerapenik ekarriko al du sustapenaren hartzaileei etxebizitzak ematean? 
· Atzerapenik ekartzen baldin badu, noiz arte atzeratuko da etxebizitzen entrega? 
· Baliogabetutako esleipenak zergatik ez ziren aurrez kendu esleipen-hartzaileen behin-behineko edo behin betiko zerrendatik? 
· Eskatzaileei 2023ari dagokion laukia betetzeko aukera eman zitzaien, eta gero esleipena baliogabetu zen, hain zuzen ere, lauki hori bete behar ez zelako. Zergatik gaitu zen, orduan, lauki hori? 
· Babestutako etxebizitzen beste sustapen batzuetan ere gertatzen ari al da gauza bera?

Hona hemen Nafarroako Gobernuaren Etxebizitzako, Gazteriako eta Migrazio Politiketako kontseilariak horretaz ematen dion informazioa: 
Etxebizitzako, Gazteriako eta Migrazio Politiketako Departamentuak etxebizitza babestu bat eskatu duten pertsona guztiei honako hau eskatzen die, hautatu duten sustapena gorabehera: 
1. Bete ditzatela etxebizitza babestu bat eskuratzeko eskatzen diren legezko baldintzak, eta zehazki Nafarroan etxebizitza izateko eskubideari buruzko maiatzaren 10eko 10/20100 Foru Legearen 17. artikuluan ezarritakoak eta Etxebizitza babestuaren eskatzaileen zentsua arautzen duen martxoaren 28ko 25/2011 Foru Dekretuan garatutakoak (II. kapituluan —Etxebizitza babestuak eskuratzeko baldintzak—, 1. atalean —Eskuratzeko betekizun orokorrak—).
2. Etxebizitza babestuaren eskatzaileen zentsuan izena ematean dagokion eskuratzeko baremoan puntuazioa eskuratzeko eskubidea ematen duten inguruabarrak (alegatu direnak) egiaztatzeko. 
Maristen orubeko sustapenetan kontratua sinatzeko baimena ukatu zitzaien, administrazio errekurtsoa jasotzen ahal duen ebazpen administratibo bidez, behin-behineko adjudikaziodun izan ziren 29 eskatzaileri. 
Behin-behineko adjudikaziodunei kontratua sinatzeko baimena ukatzeak ez du harremanik sustapeneko behin betiko adjudikaziodunei etxebizitzak entregatzeko atzerapenarekin. Sustapen horiek behin-behineko kalifikazioa eta lizentzia dituzte, eta, beraz, obrak sustatzaileak erabakitzen duenean hasten ahal dira. 
Etxebizitzako, Gazteriako eta Migrazio Politiketako Departamentuak egindako behin-behineko adjudikazioak aztertzen ditu kasuan kasuko kontratuak sinatzeko baimena emate aldera, aipatu den 25/2011 Foru Dekretuan zehazten den unean. Ordura arte etxebizitzaren behin behineko adjudikazioduntzat hartzen da. 
Hori horrela, etxebizitza babestu bat eskuratzeko betekizunak betetzen direla egiaztatzeko eta baremoan lortutako puntuazioa justifikatzeko dokumentazio guztia aztertzen da. 
Kontratu bat sinatzeko baimena ukatzen ahal da egiaztatzen denean aplikatzekoa den baremoa aplikatuta emandako puntuazioa zuzena ez dela, etxebizitza babestu bat eskuratzeko betekizunetako baten bat betetzen ez dela edota datuak ezkutatu direla, deklarazio faltsuak nahiz errealitateaz bestelakoak sinatu direla, ez-betetze hutsa badira ere, bai eta dokumentuak faltsutu direnean ere. 
Kontratua sinatzeko baimena ematen denean soilik pasatzen da behin betiko adjudikaziodun izatera. 
Etxebizitzako, Gazteriako eta Migrazio Politiketako Departamentuak ez zuen laukirik gaitu 2023. urteari dagokionik Maristen orubeko babes ofizialeko etxebizitzen esleipenak eskatzeko dokumentuetan, eta, beraz, ezin da esan sustapenari akats batek kalte egin zionik, aitzitik, pertsona batzuek behar ez bezala bete zuten eskaera bidegabeki puntuazio gehiago lortze aldera. 
Hain zuzen, eskaera egiteko dokumentu hori berez ez da existitzen, eta inskripzio telematikoa egiten da horren ordez, zeinean eskatzaileak data berariaz sartu behar duen. Jakin ez diren arrazoiengatik eskatzaile batzuek 2023/12/31 data sartu zuten, nahiz eta 2023ko maiatzean edo apirilean egon, akreditatu behar den arren betekizunek betetzen direla inskripzioa egiten den unean eta esleitzeko prozedura hasten den egunean (2023ko ekainaren 1a kasu honetan). Zehazki, Maristen orubeko sustapenetan adjudikaziodun izandakoetatik hiru eskatzailek sartu zuten data hori, eta modu horretan edozelan zegokien puntuazio bat lortu zuten. 
Hori guztia jakinarazten dizut, Nafarroako Parlamentuko Erregelamenduaren 215. artikulua betez. 

